
sþ. 490. Tillaga til þingsályktunar [308. mál]
um úttekt á stöðu hjúkrunarfræðinga.

Flm.: Kolbrún Jónsdóttir, Kristín S. Kvaran.

Alþingi ályktar að fela heilbrigðisráðherra að skipa nefnd er geri úttekt á stöðu
hjúkrunarfræðinga hérlendis. Nefndin kanni meðal annars:
1. hvaða ástæður liggi að baki því að skortur er á hjúkrunarfræðingum til starfa,
2. hvaða leiðir séu færar til úrbóta.
Einnig hlutist nefndin til um að gerð verði áætlun um hver þörfin verður á

hjúkrunarfræðingum til starfa á næstu tíu árum.
Nefndin skili niðurstöðum sem allra fyrst og eigi síðar en sex mánuðum eftir samþykkt

þessarar tillögu.

Greinargerð.

Skortur hefur verið á hjúkrunarfræðingum til starfa á heilbrigðisstofnunum hérlendis
mörg undangengin ár. Þetta ástand virðist fremur fara versnandi. Brýnt er að láta kanna
hvaða ástæður liggja þar að baki.

Starfandi hjúkrunarfræðingar eru í aðeins 86% af stöðugildum sem heimildir eru fyrir.
Af þessu leiðir að sjúkrarúm standa auð og ónotuð. Vegna þessa eru t. d. 27 rúm ónotuð á
Borgarspítalanum en þar vantar 20 hjúkrunarfræðinga til starfa. Sömu sögu er að segja af
Landspítalanum, þar eru 29 rúm auð. Svona mætti lengi telja.

Öllum er ljós nauðsyn þess að þessar stöður séu mannaðar. Það fer ekkert á milli mála
að sífellt lengjast biðlistar þess fólks sem nauðsynlega - oft lífsnauðsynlega - þarf á
hjúkrun og meðferð að halda.

Við heilsugæslustöðvar er unnið samkvæmt reglubundnum dagvinnutíma. Athyglisvert
er að á því sviði heilbrigðisþjónustu er óverulegur skortur á hjúkrunarfræðingum til starfa.
Þar mun aðeins vanta í tvær til þrjár stöður. Það vekur til umhugsunar um hvort vaktavinna
og sú röskun, sem hún veldur m. a. á heimilishögum. geti átt þátt í þeim mikla skorti sem er
á hjúkrunarfræðingum á sjúkrahúsum.

Brýnt er að fram komi hvaða þættir það eru sem valda því að ekki tekst að manna lausar
stöður hjúkrunarfræðinga. Á undanförnum árum hafa útskrifast 95 hjúkrunarfræðingar að
meðaltali á ári. Ekki er útlit fyrir annað en þessi fjöldi standi í stað á næstu árum en í þessari
stétt eru nú 2000 manns. Ókannað er hve marga hjúkrunarfræðinga þyrfti að mennta árlega
til þess að fullnægja eftirspurn. Einnig væri ekki úr vegi að kannað yrði hvort sá háttur, sem
nú er hafður á, geti hugsanlega átt þátt í því að ekki sækja fleiri um skólavist en raun ber
vitni.

Nauðsynlegt er einnig að í þessari úttekt á stöðu hjúkrunarfræðinga verði gefinn
gaumur að launum, aðbúnaði á vinnustað, vinnuálagi og ábyrgð í starfi.


